
སྨན་ཁབ་ཚུ་མི་སེར་ག་ར་སྟབས་ཅིག་གུ་རྐྱབ་ནི་ཨིན་མས།

འབྲུག་ཚོང་འབྲེལ།

༉ སྨན་ཁབ་ཚུ་ མི་སེར་ག་ར་སྟབས་
ཅིག་གུ་རྐྱབ་དགོ་མི་འདི་ཡང་ ང་
བཅས་ར་ལུ་ཁེ་ཕན་ལེ་ཤ་ཡོད་ནི་འདི་
གིས་ཨིན་མས་ ཌག་ཊར་བློན་ཆེན་བློ་
གྲོས་ཚེ་རིང་གིས་ སླབ་མི་ནང་ལུ་ 
སྨན་ཁབ་གོ་རིམ་དང་པ་འདི་ སྟབས་
ཅིག་གུ་འགོ་འདྲེན་འཐབ་མི་འདི་གིས་ 
གོ་རིམ་གཉིས་པ་འདི་ཡང་ སྟབས་
ཅིག་གུ་འགོ་འདྲེན་འཐབ་ནི་ལུ་ཕན་
ཐོགས་འོང་། འདི་གིས་ ནད་བཀག་
གི་སྨན་ཚུ་ ང་བཅས་རའི་མི་སེར་ག་རུ་
ལུ་ སྟབས་ཅིག་གུ་ འདྲ་མཉམ་སྦེ་
བྱིན་ཚུགས་ནི་ཨིན་མས།

འདི་མ་ཚད་ ཤུལ་ལས་ལྷན་
ཐབས་ཀྱི་སྨན་ཁབ་རེ་རྐྱབ་དགོཔ་
འཐོན་རུང་ སྟབས་ཅིག་གུ་ འགོ་
འདྲེན་འཐབ་ཚུགས་པའི་ཁེ་ཕན་ཡང་
ཡོད།

འདི་གིས་ མི་སེར་ཡོངས་ཀྱི་དོན་
ལུ་ སྨན་ཁབ་འདི་གི་ ཕན་ཤུགས་
ཆེཝ་སྦེ་འོང་ནི་དང་ སྨན་ཁབ་རྐྱབ་
ཚར་བའི་ཤུལ་ལས་ གལ་སྲིད་ནད་
ཡམས་ཀྱི་གནས་སྟངས་སྐྱོ་སུ་འགྱོ་
རུང་ནད་ཡམས་ཁྱབ་སྤེལ་མར་ཕབ་
རྐྱབ་ནི་དང་ཚད་འཛིན་འབད་ནི་ལུ་ཁེ་

ཕན་ཡོད།  
གལ་སྲིད་ སྨན་ཁབ་རྐྱབ་ནིའི་

ལས་རིམ་འདི་ ཟླཝ་ལས་བཅད་དེ་ 
ཡུན་འགྱངས་སྦེ་བཞག་པ་ཅིན་ ས་
ཁོངས་ག་རའི་ནང་ ཚུལ་དང་མཐུན་
ཏོག་ཏོ་སྦེ་ འགོ་འདྲེན་འཐབ་མ་
ཚུགས་པའི་ཁར་ མི་སེར་ཚུ་ལུ་ ནད་
བཀག་གི་སྨན་ཚུ་ ཤོ་སྙོམས་སྦེ་མི་
འཐོབ་ནིའི་ཉེན་ཁ་ཡོད། འདི་མ་ཚད་ 
ཤུལ་མའི་གོ་རིམ་འགོ་འདྲེན་འཐབ་ནི་
ལུ་ མགུ་རྙོག་དྲགས་བཟོཝ་མ་ཚད་ 
ལྷན་ཐབས་ཀྱི་སྨན་ཁབ་རྐྱབ་དགོཔ་
འཐོན་རུང་ སྟབས་མ་བདེ་བའི་གནས་
སྟངས་ཚུ་ཤར་འོང་།

རྒྱལ་ཁབ་ནང་ལུ་ ད་རིས་ ནད་
ཡམས་ཀོ་ཝིཊ་ནའིན་ཊིན་གྱི་དོན་ལུ་ 
ཀོ་ཝི་ཤིལཌ་ཟེར་མི་སྨན་ཁབ་ 
འབུམ་ཕྱེད་ད་༢ ལྷོད་དེ་ཡོདཔ་
ཨིན།སྨན་ཁབ་ཚུ་ ས་རོ་རྒྱལ་སྤྱི་
གནམ་གྲུ་ཐང་ནང་ལུ་ལྷོད་པའི་ཤུལ་ 
འབྲུག་ལུ་རྒྱ་གར་གྱི་གཞུང་ཚབ་ རུ་
ཅི་རཇ་ཀཱམ་བོཇ་གིས་ བློན་ཆེན་ཌག་
ཊར་བློ་གྲོས་ཚེ་རིང་ལུ་ རྩིས་ཕུལ་ཡི།

སྨན་ཁབ་འདི་ཡང་ རྒྱ་གར་
གཞུང་དང་མི་སེར་གྱིས་ཧོངས་ལས་ 

སྤྱི་ལོ་ ༢༠༢༠ སྤྱི་ཟླ་ ༡༢ པའི་སྤྱི་ཚེས ༩ ་རེས་གཟའ་ཉིམ།

རྒྱལ་ཁབ་གཉིས་ཀྱི་མཐུན་ལམ་དམ་
ཟབ་ཡོད་པའི་རྟགས་མཚན་ལུ་ རིན་
མེད་སྟོང་པ་སྦེ་ འབྱིན་ཡོདཔ་སྦེ་
བཤད་ཅི།

བློན་ཆེན་ ཌག་ཊར་བློ་གྲོས་ཚེ་
རིང་གསུང་མི་ནང་ སྨན་ཁབ་འདི་
ཡང་ འབྲུག་པའི་བློ་གཏད་ཅན་གྱི་
ཁྱིམ་ཚང་རྒྱལ་ཁབ་ རྒྱ་གར་ལས་ 
གསོལ་རས་ཅིག་སྦེ་ ཐོབ་སྟེ་ཡོདཔ་
སྦེ་གསུང་ཡི།འདི་འབདཝ་ལས་ རྒྱ་
གར་གྱི་བློན་ཆེན་ ན་རེན་དར་མོ་དི་
དང་ མི་སེར་ཚུ་ལུ་ ནི་བཟུམ་གྱི་བརྩེ་
གདུང་སྐྱེད་མི་ལུ་ བཀྲིན་དགའ་
འཚོར་ཡོད་ཟེར་གསུང་ཡི།

བློན་ཆེན་ཡིག་ཚང་དང་འཁྲིལ་
བ་ཅིན་ རྒྱ་གར་གཞུང་གིས་ འབྲུག་
ལུ་ མི་འབུམ་ཕྱེད་ད་༦དེ་ཅིག་ལུ་ 
སྨན་ཁབ་ས་ཡ་༡དང་འབུམ་༢དེ་ཅིག་
གི་རྩིས་དགོ་མི་འདི་ཡང་ འབྱིན་ནི་སྦེ་
ཁས་ལེན་འབད་དེ་ཡོདཔ་སྦེ་ཨིན་
མས།

རྒྱལ་ཁབ་ནང་ལུ་ ནད་ཡམས་
ཀོ་ཝིཊ་ནའིན་ཊིན་གྱི་སྨན་ཁབ་འདི་ 
དུས་ཅི་ སྤྱི་ཟླ་༣པའི་ནང་ལུ་ མི་སེར་
ཆ་མཉམ་ལུ་ སྟབས་ཅིག་ཁར་

བཙུགས་ནི་གི་འཆར་གཞི་ཡོདཔ་
ཨིན།

གསོ་བའི་བློན་པོ་ བདེ་ཆེན་དབང་
མོ་གིས་གསུང་མི་ནང་ སྨན་ཁབ་ཚུ་ 
བཙུགས་ནི་འགོ་མ་བཙུགས་པའི་ཧེ་
མ་ ཐིམ་ཕུག་ལུ་ཡོད་པའི་ སྨན་
རིགས་བཀྲམ་སྤེལ་དང་མཁོ་སྒྲུབ་
ལས་ཚན་གྱི་མཛོད་ཁང་ནང་ལུ་
བཞག་སྟེ་ ཤུལ་ལས་ད་རུང་རང་ 
ལྷོད་པའི་སྐབས་ སྨན་ཁང་ཚུ་ནང་
ལས་ཕར་ བཏང་འོང་ཟེར་གསུང་ཡི།

ད་རུང་ བློན་པོ་གིས་བཀོད་མི་
ནང་ ཀོ་ཝི་ཤིལཌ་སྨན་ཁབ་བཙུགས་
བཞག་ནི་དང་ ཕར་ཚུར་བསྐྱེལ་ནི་གི་
དོན་ལས་ ཁྱགས་སྒྲོམ་གྱི་མཐུན་
རྐྱེན་ཚུ་ཡང་ ག་སྒྲིག་འབད་བཞག་སྟེ་
ཡོད་ཟེར་ཨིན་མས།

ཀོ་ཝི་ཤིལཌ་སྨན་ཁབ་འདི་ 
ཨོགསི་ཕོརཌ་དང་ཨཱས་ཊ་ཟི་ནི་ཀ་
དང་མཉམ་འབྲེལ་འབད་དེ་ རྒྱ་གར་
གྱི་ སི་རུམ་ཨིནའི་ཊི་ཅུཌ་ཟེར་མི་ 
བཟོ་གྲྭ་འཕྲུལ་ཁང་གིས་ བཟོ་དོ་
ཡོདཔ་ཨིན་མས།

རྒྱ་གར་གཞུང་གིས་ རྒྱལ་ཁབ་
༦ལུ་ སྨན་ཁབ་ཚུ་འབྱིན་ནི་སྦེ་ཡོད་ས་

ལས་ འགོ་དང་པ་རང་ འབྲུག་དང་ 
མཱལ་དིབསི་ལུ་ བཏང་སྟེ་ཡོདཔ་ཨིན་
མས།

གསོ་བའི་ལྷན་ཁག་གིས་ 
གསལ་བསྒྲགས་འབད་མི་ནང་ལུ་ ན་
ཧིང་ སྤྱི་ཟླ་ ༣ པའི་ནང་ ནད་ཡམས་
ཐོབ་མི་འགོ་དང་པ་བདའ་ཟུན་པའི་
ཤུལ་མ་ ད་ལྟོ་ཚུན་ཚོད་ ནད་ཡམས་
ཐོབ་མི་གི་གྱངས་ཁ་འདི་ ༨༥༡ ལུ་
ལྷོད་དེ་ཡོདཔ་ཨིན་རུང་ ནདཔ་ ༦༦༠ 
འདི་ དྲག་སྟེ་ཡོདཔ་ཨིན།འདི་
འབདཝ་ལས་ ད་རེས་ རྒྱལ་ཁབ་
ནང་ སྨན་བཅོས་འབད་བའི་བསྒང་
ཡོད་མི་ནདཔ་འདི་ ༡༩༠ ལས་
བརྒལ་མེདཔ་ཨིན་མས།

མི་དབང་མངའ་བདག་རིན་པོ་ཆེ་
མཆོག་གིས་གསོ་བ་བློན་པོ་བདེ་ཆེན་
དབང་མོ་ལུ་འབུ་རས་དམརཔོ་གནང་
ཡོདཔ་ད་དེ་ཡང་རྒྱལ་ཁབ་འདི་ནད་
ཡམས་ཀོ་བིཌ་-༡༩ལས་ཉེན་སྐྱོབ་
འབད་ནིའི་དོན་ལུ་གསོ་བ་བློན་པོ་
གིས་མོ་རའི་འགན་ཁུར་ལྕོགས་གྲུབ་
ཅན་སྦེ་ཕྱག་ཞུ་བའི་ཡིད་ཆེས་ངོས་
འཛིན་ལུ་གཉིས་སྐལ་མའི་གོ་གནས་
གནང་ནུག།


